
In nomine patris et filii et spiritus sancti. Amen. 
Acta capituli generalis in Argentina 

celebrati anno Domini · M° · CC° · XCVI° · 
 
Confirmamus has constituciones. In capitulo de ieiuniis. post illud. assumpcionis beate Marie et 
Bartholomei. addatur. ac nativitatis beate virginis. Et hec habet · iii · capitula.  
    Item hanc. In capitulo de rasura. ubi dicitur. rasura vero fiat hiis terminis. deleatur usque in finem 
capituli et dicatur sic. Rasura vero fiat; a pascha usque ad festum omnium sanctorum de quindena in 
quindenam. deinde fiat semel in tribus septimanis. ita tamen quod propter festa solempnia per dies aliquos 
possit preveniri; vel eciam retardari. Et hec habet · iii · capitula.  
    Item hanc. In capitulo de electione prioris conventualis. ubi dicitur. si vero de aliena provincia fuerit. 
post illud. admittatur ad electionem predictam. addatur. infra vero idem tempus non admittatur ad 
electionem electorum prioris provincialis. nec ad tractatum eorum. que ad generale vel provinciale 
capitulum sunt mittenda. Et hec habet · iii · capitula.  
    Approbamus hanc. In capitulo de ieiuniis. ubi dicitur. itinerantes autem bis refici possunt nisi in 
adventu. addatur. et vigiliis nativitatis et purificacionis beate virginis. Et hec habet · ii · capitula.  
Inchoamus has. In capitulo de inclinacionibus. ubi dicitur. ex Maria virgine. et homo factus est. addatur. 
crucifixus eciam pro nobis.  
    Item hanc. In capitulo de domibus concedendis. in principio addatur. omnes provincie ordinis nostri 
exceptis · iiiior · scilicet. Romana provincia. Cicilie. Grecie et Terre sancte dividantur in duas. quam 
divisionem faciat magister ordinis vel eius vicarius cum diffinitoribus capituli generalis immediate 
sequentis. postquam hec inchoacio fuerit confirmata. secundum modum tradendum a singulis provinciis. 
Quod si aliqua provincia vel provincie in modo non concordaverint. nichilominus magister ordinis vel eius 
vicarius cum diffinitoribus ad divisionem procedat. et divisis nomina imponat. et de studio Parisiensi et 
aliis studiis generalibus studens unus subtrahatur. Et si quid in constitucionibus huiusmodi divisioni esset 
contrarium; magister ordinis vel eius vicarius et diffinitores generalis capituli prefati. corrigant vel 
immutent.  
    Item hanc. In capitulo de electione prioris conventualis. ubi dicitur. si vero mortuo priore vel amoto etc. 
post illud. aliter ordinaverit. addatur. quod si predicti tres non concordaverint. duorum sentencia ad 
providendum sive de uno ipsorum sive de aliquo conventuali alio prevalebit.  
    Item. Inchoamus. quod de sancto Wenceslao martire; fiat festum trium lectionum. in vigilia sancti 
Michaelis. et annotetur in ordinario et kalendario locis suis. et magister ordinis curet de officio providere.  
    Item hanc. In capitulo de capitulo generali. in principio ubi dicitur. capitulum generale. etc. usque ibi. 
nisi aliud videatur. etc. deleatur totum et dicatur sic. capitulum generale uno anno intermittatur et in alio 
celebretur. ubi magistro et diffinitoribus capituli generalis videbitur expedire. et si quid huic inchoacioni 
contrarium vel intermissioni in constitucionibus inveniretur; magister ordinis vel eius vicarius cum 
diffinitoribus generalis capituli immediate sequentis. postquam hec inchoacio fuerit confirmata; corrigat 
vel immutet.  
    Cum sanctissimus pater dominus Bonifacius papa nuper ordinaverit atque mandaverit. quod festa 
precipua sanctorum apostolorum. et evangelistarum. doctorum · iiiior · scilicet. Gregorii. Ambrosii. 
Augustini et Ieronimi. annuatim sub officio duplici celebrentur; volumus et mandamus ac districte 
iniungimus. quod predicta ordinacio in omnibus ecclesiis tam fratrum quam sororum ordinis nostri cum 
omni diligencia observetur. et predicta festa in kalendario sub titulo festi duplicis inserantur1.  
    In festis autem sanctorum confessorum. scilicet. Ambrosii. et Ieronimi dicatur. in · i · vesperis super 
psalmos antiphona. iste sanctus digne. et · vi · responsorium de confessoribus. et hoc idem in ordinario 
annotetur.  
    Item. Cum dictus sanctissimus pater Romanam provinciam duxerit dividendam2 et mandaverit 
provinciam novam provinciam regni Cicilie nominari. et eam immediate ordinari post Romanam 
provinciam; volentes ex nunc dictam ordinacionem exequi cum effectu mandamus. quod in locis 
constitucionum nostrarum. videlicet in capitulo de electione magistri. et in capitulo de electione 
diffinitorum capituli generalis. et in capitulo de capitulo generali. et in aliis locis. si qui invenirentur. ubi 
ageretur de numero provinciarum. et ubi fit mencio de ordine. ubi dicitur · xii · dicatur. · xiii · et in ipsa 
nominacione provinciarum ubique post Romanam provinciam immediate provincia regni Cicilie 
nominetur.  
    Item. Declaramus. quod prior conventualis habet [primam] vocem in electione electorum prioris 
provincialis. non obstante constitucione illa. que dicit. quod in electione predicta subprior recipiat vota 
fratrum.  
    Item. Declaramus. quod si que gracie facte fuerint per magistrum ordinis; ipso mortuo non expirant.  

Iste sunt admoniciones.  
    Cum ex tractatu negociorum secularium et maxime comitum et principum pericula immineant nostro 
ordini et personis. ex eo quod. dum favor unius partis queritur. alterius odium provocatur; volumus et 
districte iniungimus prioribus et fratribus universis. quod huiusmodi negocia odiosa et periculosa ad 
tractandum nequaquam assumant. nec priores provinciales nec conventuales aliquatenus dent licenciam; 
huiusmodi negocia assumendi.  
    Item. Inhibemus. quod nulli priori super absolucione sua opcionis litera concedatur. ita quod in potestate 
sua relinquatur eligere vel non eligere. legere vel non legere. cicius vel tardius. litteram sibi datam.  
    Item. Volumus et ordinamus ac districte iniungimus prioribus universis. quod in singulis conventibus 
firmi et securi carceres habeantur. fratres autem pro culpis suis non incarcerentur. absque deliberacione 
previa et consilio discretorum. postquam autem sic incarcerati fuerint; inde non educantur de facili et sine 
prioris provincialis et diffinitorum consilio et assensu.  
    Item. Ordinamus. quod frater qui petit licenciam ad alium ordinem transeundi; et in hoc persistit. 
privetur omnibus graciis ordinis preter aliam penitenciam imponendam eidem.  
    Item. Monemus. quod ab absolucionibus priorum conventualium et a notabili mutacione fratrum 
instante capitulo; generali vel provinciali diligencius caveatur.  
    Item. Monemus. quod constitucio de non instituendo conventu citra duodenarium numerum fratrum et 
de numero iam posito non diminuendo arcius observetur.  
Item. Monemus. quod constitucio de litteris testi 
monialibus ferendis a fratribus itinerantibus; arcius  
observetur.  
    Item. Monemus. quod fratres qui aliis conventibus assignantur. ad illos conventus non accedant. nisi de 
assignacione sua possint per litteras vel per aliud certum testimonium facere plenam fidem.  
    Item. Ordinamus et volumus. quod quandocumque rasura fit in terminis assignatis; fiat communio in 
eisdem. preter has autem rasuras ordinarias inhibemus. quod nullus rasuram extraordinariam faciat. et qui 
fecerit; gravius puniatur.  
    Item. Cum dominus papa preceperit et capitulum generale ordinaverit. quod fratres professi in ordine 
Heremitarum ad ordinem nostrum non recipiantur; volumus. quod fratres a talibus recepcionibus 
abstineant. cum sint ipso facto irrite et inanes.  
Iste sunt penitencie.  
Cum fr. Iohannes Lateranensis per capitulum generale apud Montepessulanum celebratum.1 assignatus 
fuerit provincie Grecie. et ipse obedienciam sibi impositam contempserit adimplere; iniungimus priori 
provinciali Romane provincie. in qua adhuc dicitur residere dictus frater. quod eum compellat ad 
faciendam peniteciam gravioris culpe. qua peracta. eum exire compellat supradictam provinciam et ad 
provinciam Grecie se transferre. de qua exire non possit sine licencia generalis capituli vel magistri.  
    Item. Cum fratres Nove civitatis de provincia Theotonie contra districtas inhibiciones magistri ordinis. 
terminos fratrum de Ungaria ingredi presumpserint. magnas eisdem fratribus molestias et dampna 
multiplicia continuatis temporibus inferendo; imponimus eis qui miserunt. et eis qui intraverunt scienter 
terminos supradictos; · v · dies in pane et aqua. · v · missas. · v · letanias. et quicumque ex eis de cetero 
predictos terminos ingressi fuerint. ad predicandum vel mendicandum; provincialis Theotonie vel eius 
vicarius eos de conventu predicto removere teneatur. cum sibi fuerit intimatum.  
    Concedimus provincie Theotonie; · vii · domos. provincie Ungarie; · iii · provincie Hyspanie; · ii · 
provincie Francie; · i · provincie Polonie; · iii · provincie Dacie; · ii · provincie Terre sancte · i ·  
    Absolvimus priores conventuales fratrem Symonem et eum ad provinciam Francie revocamus. 
Coloniensem. Luconiensem. etc. et ordinamus. quod iidem fratres in eisdem conventibus ad eadem officia 
non resumantur hoc anno.  
Ista sunt suffragia etc.  
Committimus magistro ordinis ordinacionem studii Parisiensis et aliorum studiorum generalium. ut ipse de 
magistris et bacallariis ordinet et disponat. prout utilitati ordinis viderit expedire.  
    Item. Volumus et iniungimus. quod diffinitores capituli generalis presentis et futuri anni. veniendo et 
redeundo deducantur de conventu ad conventum. et provideatur eis secundum morem ordinis; prout 
hactenus est observatum.  
    Sentencias iudicum approbamus.  
    Letania more solito in profestis diebus dicatur.  
    Notificamus fratribus universis. quod cum fr. Gentilis de Roma. magister in theologia. se excusando de 
magisterio quod accepit Parisius. viva voce asseruit coram nobis. quod sigillum magisterii resignavit in 
manu reverende memorie fratris Stephani quondam magistri ordinis. nolens uti eo. nisi secundum 
beneplacitum ordinis et magistri; excusacionem eius gratanter duximus acceptandam1.  

    Capitulum generale sequens assignamus apud Venecias in provincia Lombardie. et diffinitores veniant 
ad locum capituli generalis; dominica infra octavas ascensionis. Nullus autem alius frater. eciam si 
licenciam habeat. locum capituli intret ante · vi · feriam festum penthecostes precedentem.  
 
    Actis additae sunt litterae Bonifatii VIII; cf. POTTHAST II. n. 24188, et litterae magistri ordinis; cf. 
app. n.L.  

